
OʻSIMLIK DUNYOSINI MUHOFAZA QILISH VA UNDAN 
FOYDALANISHDA EKOLOGIK MEʼYORLASHNING 

HUQUQIY JIHATLARI
Rajabov Nariman Sharifbayevich,
Toshkent davlat yuridik universiteti

 Ekologiya huquqi kafedrasi 
professori, yuridik fanlar doktori

ORCID: 0000-0002-5166-964X
e-mail: n.sh.rajabov.78@gmail.com

Annotatsiya. Oʻsimlik dunyosi obyektlari inson uchun muhim bir tabiiy resurs sifatida gavdalanib, 
ularning muhim tomonlaridan biri, atrof-muhitni muhofaza qilishdir. Shu bilan birga, ular havoni 
changdan tozalab, kislorod bilan boyitadi. Oʻsimlik dunyosidan oqilona foydalanish va muhofaza 
qilishda oʻrmon oʻsimliklari alohida oʻrin egallaydi. Ushbu maqolada oʻsimlik dunyosini muhofaza qilish 
hamda ulardan oqilona foydalanishni taʼminlashda muhim ekologik talablardan biri boʻlgan ekologik 
normativlarning ahamiyati, bunday ekologik tartibga solish tizimining huquqiy jihatlari, uning oʻrni 
va ahamiyati yoritilib, ushbu soha qonunchiligini rivojlantirish, huquqni qoʻllash amaliyotida vakolatli 
organlar tomonidan ekologik meʼyorlar va normativlarni oʻrnatilishining oʻziga xos xususiyatlari, ushbu 
tizimning hozirgi holati hamda rivojlanish istiqbollariga oid huquqiy masalalar ilmiy-nazariy jihatdan 
tahlil qilinadi. Shuningdek, bu borada mualliflik taklifi hamda tavsiyalari ham ilgari surilgan. Ushbu 
muhim masala yuzasidan xorijiy mamlakatlar tajribasi oʻrganilib, mamlakatimiz ekologik qonunchiligi 
tizimida ekologik meʼyorlashni rivojlantirish yuzasidan taklif hamda tavsiyalar ishlab chiqilgan. 
Oʻzbekiston Respublikasi  mustaqilligining ilk kunlaridanoq atrof tabiiy muhitni muhofaza qilish, 
tabiiy resurslardan oqilona foydalanish, shu bilan birga, fuqarolarda ekologik madaniyatni yanada 
yuksaltirish masalalariga katta eʼtibor berilayotganligi diqqatga sazovor. Mustahkam qonunchilik 
bazasi mazkur sohaning samarali rivojlanishiga xizmat qilishi shubhasiz. Shu asnoda bugun mavjud 
normalarning takomillashtirilishini, xususan, boshqa huquqiy hujjatlarning amaldagi holatini o‘rganib, 
ularning samaradorligini oshirishni davr taqozo etmoqda. 

Kalit soʻzlar: oʻsimlik dunyosi, hayvonot dunyosi, biologik resurs, biologik xilma-xillik, ekologik 
meʼyor, yaylov, milliy tabiat bogʻi, ekologik ekspertiza, ekologik meʼyorlash, ekologik qonunchilik, kvota, 
chegara, limit.

ПРАВОВЫЕ АСПЕКТЫ ЭКОЛОГИЧЕСКОГО НОРМИРОВАНИЯ В ОХРАНЕ  
И ИСПОЛЬЗОВАНИИ РАСТИТЕЛЬНОГО МИРА

Ражабов Нариман Шарифбаевич, 
доктор юридических наук, 

профессор кафедры «Экологическое право»  
Ташкентского государственного юридического университета

Аннотация. Объекты растительного мира представляют собой важный природный ресурс 
для человека, выполняющий значимые экологические, экономические и социальные функции. 
Одним из ключевых аспектов их ценности является охрана окружающей среды, поскольку 
растительный покров способствует очистке воздуха от пыли, обогащению его кислородом 
и поддержанию экологического равновесия. Особое значение в рациональном использовании 
и охране растительного мира занимают лесные экосистемы. В статье анализируется 
значение экологических нормативов как важнейшего инструмента обеспечения охраны 
растительного мира и рационального природопользования. Рассматриваются правовые 
основы экологического нормирования, его место и роль в системе экологического права, а 
также особенности установления экологических норм и стандартов уполномоченными 
органами. Подробно исследуется текущее состояние системы экологического нормирования, 
её развитие в контексте национального законодательства, правоприменительной практики и 
перспективные направления совершенствования. В работе также приведён анализ зарубежного 
опыта в сфере правового регулирования экологического нормирования. На основе сравнительного 
исследования автор формулирует предложения и рекомендации по дальнейшему развитию 
национальной системы экологического законодательства и совершенствованию механизмов 
правового регулирования в области охраны растительного мира и устойчивого использования 
биологических ресурсов. С первых дней независимости Республики Узбекистан особое внимание 
уделяется вопросам охраны окружающей природной среды, рационального использования 
природных ресурсов, а также повышению уровня экологической культуры граждан. Несомненно, 
прочная законодательная база служит эффективному развитию данной сферы. В этой связи 
совершенствование действующих норм становится требованием времени.

Ключевые слова: растительный мир, животный мир, биологический ресурс, биологическое 
разнообразие, экологический норматив, пастбище, национальный природный парк, 
экологическая экспертиза, экологическое нормирование, экологическое законодательство, 
квота, предел, лимит

LEGAL ASPECTS OF ENVIRONMENTAL REGULATION IN THE PROTECTION  
AND USE OF FLORA

Rajabov Nariman Sharifbayevich,
Professor of the Department of Environmental Law, 

Tashkent State University of Law,
Doctor of Science in Law

Abstract. Objects of the plant world are an important natural resource for humans, one of the 
important aspects of which is the protection of the environment. At the same time, they purify the air 
from dust and enrich it with oxygen. Forest plants occupy a special place in the rational use and 
protection of the plant world. This article highlights the importance of environmental standards, which 
are one of the important environmental requirements in ensuring the protection and rational use of the 
plant world; the legal aspects of such a system of environmental regulation; its place and significance; 
and an analysis from a scientific and theoretical point of view of legal issues related to the development 
of legislation in this area, the specifics of the establishment of environmental norms and standards by 
authorized bodies in law enforcement practice, and the current state and prospects for the development 
of this system. The author’s proposals and recommendations were also put forward in this regard. The 
experience of foreign countries on this important issue was studied, and proposals and recommendations 
for the development of environmental regulation in the system of environmental legislation of our 
country were developed. It is noteworthy that since the first days of independence in the Republic of 
Uzbekistan, great attention has been paid to environmental protection, the rational use of natural 
resources, as well as the further improvement of the ecological culture of citizens. Undoubtedly, a solid 

Kirish 
Taʼkidlash joizki, oʻsimlik dunyosi ob-

yektlari yoxud flora noyob biosferamizning 
oʻziga xos bir qismi sifatida namoyon boʻlib, 
uning hayotiy faoliyati suv obyektlarining 
musaffoligini, atmosfera havosining qulay va 
tozaligini taʼminlovchi bir unsur hisoblanib, 
hattoki iqtisodiy jihatdan samarali resurs 
sifatida namoyon boʻladi hamda ularning 
turlari yoʻq boʻlib ketishi esa barcha ekolo-
gik tizimlarning yaxlitligi, barqarorligi va 
mahsuldorligini butunlay izdan chiqishiga 
olib keladi. Oʻz navbatida, atmosfera havosi 
hamda suv obyektlari sifatining yomonla-
shuvi ham oʻsimlik dunyosi obyektlarining 
soniga salbiy taʼsir etishi mumkin. Masalan, 
suvning ifloslanishi suv oʻtlari, baliqlar va 
boshqa suv organizmlarining kamayishiga 
olib keladi. Bu, albatta, suv havzalarining 
ekotizimiga salbiy taʼsir koʻrsatadi. Suvning 
ifloslanishi, odatda, sanoat chiqindilari, 
qishloq xoʻjaligi oqimlari va maishiy chi-
qindilar natijasida yuzaga keladi. Ushbu 
ifloslantiruvchi moddalar suvga tushib, 
suvning tarkibini oʻzgartiradi va bu esa suv 
organizmlarining yashashi uchun noqulay 
sharoit yaratadi. Shu asnoda, florani hu-
quqiy muhofaza qilish masalalarini koʻrib 
chiqishni atrof-muhitni muhofaza qilishning 
asosiy maqsadlarini belgilashdan boshlash 
maqsadga muvofiqdir. Zotan, oʻtgan asrning 
1980-yilida O.S. Kolbasov oʻta muhim bir 
masalani qayd etgan edi. Bugungi kunda 
mazkur qarashlar oʻzining ahamiyatini hech 
yoʻqotmagan. Chunonchi, “odamlarning 
atrof tabiiy muhit elementlariga nisbatan 
ekologik jihatdan xulq-atvorini toʻgʻri 
taʼminlash muhim boʻlib, insonning tabiiy 
obyektlarga muqarrar taʼsiri tabiatning 
obyektiv qonunlaridan kelib chiqqan holda, 
jamiyatning keyingi rivojlanish talablari 

bilan cheklanadigan vaziyatga erishish 
uchun harakat qilish muhimdir” [1, 10-b.]. 
Qolaversa, mutaxassislarning eʼtiroficha, 
atrof-muhitni ifloslanishining oldini olish 
choralari ekologik jihatdan asoslanmagan 
qarorlar natijasida yuzaga keladigan turli 
xil oqibatlarni bartaraf etishdan toʻrt-besh 
marotaba arzon hisoblanadi [2, 2–11-b.].

Darhaqiqat, jahonda oʻsimlik dunyosini 
muhofaza qilish hamda ulardan oqilona 
foydalanishga oid huquqiy masalalar muhim 
ahamiyatga egadir. Chunki hozirgi vaqtga 
kelib oʻsimlik dunyosining barcha turlari 
birmuncha qisqargan. Buning sababi, oʻsimlik 
dunyosidan foydalanishda aniq bir mukam-
mal chegara, meʼyor yoki normativlarning 
mavjud emasligi, ushbu tabiat obyektlarini 
rivojlantirish loyihalariga rioya qilmaslik, 
muhofaza ishlarining yetarli darajada amalga 
oshirilmasligi, shuningdek, oʻrmonlarda mol 
boqish tartibiga rioya qilinmasligi hisobla-
nadi. Ushbu masalani ekologik meʼyorlash 
orqali hal etish muhim hisoblanadi. 

Asosiy qism 
Koʻpgina olimlarning eʼtiroficha, eko-

logik meʼyorlash – bu atrof-muhit sifati 
koʻrsatkichlarini va unga yoʻl qoʻyiladigan 
darajada taʼsir koʻrsatishni oʻrnatish, at-
rof-muhitga yoʻl qoʻyiladigan chegaralarda 
meʼyorlar (ekologik reglament yoxud boshqa 
normativ)ni oʻrnatishga qaratilgan tashkiliy-
huquqiy faoliyat boʻlib, ularga rioya etilishi 
natijasida ekologik tizimlar degradatsiyasi 
yuzaga kelmaydi, biroq biologik xilma-xillik 
saqlanib qolinishiga hamda aholining ekolo-
gik xavfsizligiga kafolat beriladi [3, 52–58-b.].

Umuman olganda, ekologik qonunchilikda 
koʻpincha tabiiy va texnik fanlarga yaqin 
boʻlgan maxsus atama va tushunchalardan 
(formula) foydalanilgan holda, ularni ushbu 
sohani tushunmagan subyektning anglab 

legislative framework will contribute to the effective development of this sphere. In this regard, the 
present time requires the improvement of existing norms.

Keywords: flora, fauna, biological resource, biodiversity, ecological standard, pasture, national 
natural park, ecological expertise, ecological regulation, ecological legislation, quota, border, limit

yetishi juda murakkab. Xususan, mavzuni 
toʻla va aniq tushunmasdan turib yuridik tex-
nikani qoʻllash ham ijtimoiy munosabatlarni 
huquq normalariga transformatsiya qilishga 
yoʻl qoʻymaydi, bunda esa normalarning 
notoʻgʻri talqin qilinishi va buzilishi yuzaga 
keladi. Ekologik qonunchilikning yaratilishi 
jarayonida yuridik fan va amaliyot vakillari 
nafaqat jamiyat va tabiat oʻrtasidagi oʻzaro 
munosabatlarning obyektiv jarayonlarining 
mohiyatini tushunishlari, balki muayyan so-
hadagi huquqiy munosabatlar modeli sifatida 
yagona uygʻunlikni yaratishlari kerakdir [4, 
147-b.].

Binobarin, oʻsimlik dunyosini muhofaza 
qilish hamda undan foydalanishni meʼyorlash 
bevosita va bilvosita amalga oshiriladi. 
Bevosita meʼyorlash orqali oʻsimlik va hay-
vonot dunyosi obyektlarini muhofaza qilish 
hamda ulardan foydalanish meʼyorlari bel-
gilanadi. Bilvosita meʼyorlash orqali oʻsimlik 
obyektlarining oʻsish muhiti va hayvonlar-
ning yashash muhitining maʼlum bir sifat 
darajasi taʼminlanadi. Bunday meʼyorlash 
orqali atmosfera havosining, suvlarning va 
boshqa tabiiy obyektlarning oʻsimlik hamda 
hayvonot dunyosi uchun bezarar sifat va son 
koʻrsatkichlari belgilanadi. Masalan, oʻsimlik 
dunyosi obyektlarini meʼyorlash ham tegish-
licha oʻsimlik dunyosi obyektlariga taʼsir qila-
di. Oʻsimlik dunyosi obyektlarining kamayib 
ketishi hayvonlarning ozuqasini kamayishiga 
va buning natijasida, oʻsimlik bilan oziqlana-
digan hayvonlarning, shu bilan birga, yirtqich 
hayvonlarning ham kamayishiga olib keladi 
[5, 27–38-b.]. 

Bugungi kunda, amalda kvotalarni 
belgilash tartibi qonun hujjatlarida aks et-
tirilmagan. Binobarin, kvotalarni belgilash 
tartibi quyidagicha amalga oshirilmoqda: 
hayvonot dunyosidan foydalanuvchi yuri-
dik shaxslar har yilning boshida tabiatni 
muhofaza qilish organlariga ularga birik-
tirilgan hududlarda mavjud boʻlgan hay-
vonlar turlarining soni boʻyicha maʼlumot 
taqdim etadilar. Ushbu maʼlumotlarga 

asosan, Fanlar Akademiyasi (Zoologiya ins-
tituti), Ekologiya, atrof-muhitni muhofaza 
qilish va iqlim oʻzgarishi vazirligi hamda 
uning huzuridagi Oʻrmon xoʻjaligi agent-
ligining vakillaridan iborat tarmoqlararo  
komissiya tomonidan har bir hayvon turi 
boʻyicha foydalanish imkoniyati mavjudligi 
hamda atrof-muhitdan ularni olinadigan tarz-
da foydalanish boʻyicha hayvonlarning turi va 
soni toʻgʻrisida xulosa tayyorlanadi.

Bunday xulosaga asosan, Ekologiya, atrof-
muhitni muhofaza qilish va iqlim oʻzgarishi 
vazirligining buyrugʻi bilan har bir hayvon 
turi va uning foydalanish hududlari boʻyicha 
soni belgilanadi. Mazkur kvotalarni belgilash 
toʻgʻrisidagi buyruq vaqtinchalik umummaj-
buriy hisoblanib, Adliya vazirligida davlat 
roʻyxatidan oʻtkazilmoqda. Bunga misol qilib, 
Oʻzbekiston Respublikasi Ekologiya, atrof-
muhitni muhofaza qilish va iqlim oʻzgarishi 
vazirligining bioresurslardan foydalanish 
meʼyorlari haqida 2004-yil 18-fevraldagi 
17-son buyrugʻi chiqarilgan hamda 2004-yil 
5-aprelda Oʻzbekiston Respublikasi Adliya 
vazirligida 1332-son bilan davlat roʻyxatiga 
olingan. Ushbu buyruq bir yil muddatga 
moʻljallangan boʻlib, hayvonot dunyosidan 
foydalanish rejasi hisoblanadi hamda bir 
yoʻla ushbu sohadagi ekologik meʼyorlash 
vazifasini bajaradi. Mantiqiy davomiylik 
tarzida qayd etish lozimki, tabiiy resurslar-
dan foydalanish (yoxud olish) boʻyicha turli 
koʻrsatkich va meʼyorlar nazarda tutiladi. 
Yaʼni asosiy meʼyor sifatida quyidagilarni 
tavsiya etish lozim, chunonchi, hayvonot 
dunyosi obyektlarini tutish, ularni tutqun-
likda yoki yarim tutqunlikda saqlash uchun 
moʻljallangan hududning yoʻl qoʻyiladigan 
doiradagi hajmi yoxud miqdori boʻyicha 
meʼyorlar muhim ahamiyat kasb etadi. Ushbu 
tajriba dunyoning koʻpgina ilgʻor mamlakat-
larida rivojlanganligi bilan ahamiyatlidir [14, 
215-b.]. Zotan, kvotalarni belgilash masalasi 
yuridik adabiyotlarda ham tahlil qilingan. Bu 
borada taniqli olim V.V. Petrovning fikriga 
ko‘ra, hayvonot dunyosini muhofaza qilish va 

undan foydalanish sohasida hayvonlarni tu-
tish hamda otish limitlari belgilanadi. Ular bir 
yilga yoki ov mavsumiga (ov qilish va baliq 
tutishning maʼlum bir vaqtlariga), suv havza-
lari yoki ovchilik va baliqchilik joylari yoxud 
xoʻjaliklari boʻyicha belgilanishi mumkin [6, 
152-b.]. O‘rmonlardan foydalanish, ularni 
muhofaza qilish va qayta tiklashda hisob-
langan o‘rmon kesish hajmlari, ya’ni yog‘och 
tayyorlash uchun kesiladigan daraxtlar va 
o‘sib-unadigan daraxtlar muvozanatini saq-
lash uchun muhimdir. Shuningdek, o‘simlik 
holatiga ta’sir qiluvchi hayvonlar va o‘rmon-
da bo‘lish mumkin bo‘lgan fuqarolar sonini 
ham cheklash (limitlash) muhim ahamiyatga 
ega. Bu degani, o‘rmonlardan oqilona foyda-
lanish uchun kesiladigan daraxtlar miqdori, 
o‘rmonlarning o‘z-o‘zidan tiklanishiga ta’sir 
qilmasligi kerak. Bundan tashqari, o‘rmon 
ekotizimiga zarar yetkazishi mumkin bo‘lgan 
hayvonlar soni yoki odamlar sonini ham 
cheklash zarur. Bu, o‘rmonlarning barqaror 
rivojlanishini ta’minlash uchun muhim.

Shuningdek, oʻrmonlarga nisbatan taʼsir 
koʻrsatish meʼyorlari belgilab qoʻyilganligi 
ham ahamiyatlidir, masalan, sohaviy eko-
logik meʼyor (normativ)lar quyidagilardan 
tashkil topgan boʻlib, bular masalan, oʻrmon 
hududida odamlar (tashrif buyuruvchilar)ni 
boʻlishining yoʻl qoʻyiladigan meʼyori (masa-
lan, bir gektar oʻrmon hududida 12–15 taga-
cha odamlarning boʻlishi) yoki milliy tabiat 
bogʻlari hududidagi mavjud sayohatchilar-
ning yoʻl qoʻyiladigan chegaradagi meʼyorlari 
(soni jihatdan), qolaversa, mayda yoki yirik 
shoxli qoramolni tabiiy yaylovlardagi yoʻl 
qoʻyiladigan miqdorda chegaradagi soni ham-
da boshqalarni qayd etish muhim ahamiyat 
kasb etadi [15, 28-b.].

Dunyo tajribasi shuni koʻrsatadiki, suvda-
gi biologik resurslardan foydalanishni kvo-
talash bu ushbu resurslar miqdorini hamda 
ular yashash muhiti tabiiy sharoitlarining 
xilma-xilligini tartibga solish vositalaridan 
biri boʻlib hisoblanishi ahamiyatlidir [7, 
92–96-b.]. Albatta, ushbu kvotalar miqdori 

esa ilmiy asoslangan foydalanish miqdorla-
rini inobatga olgan holda oʻrnatilishi lozim. 
Yana bir olimning eʼtiroficha, qonunchilikda 
oʻrnatilgan barcha talablar, yaʼni hayvo-
not dunyosi obyektlaridan foydalanishni 
meʼyorlashga oid talablar, yaʼni foydala-
nish limitlari, standart va meʼyorlarning 
oʻrnatilishi yuzasidan talablarni oʻz ichiga 
oladi, biroq ushbu talablar umumiy xarakter 
kasb etib, ular hayvonot dunyosidan foyda-
lanishning qaysi cheragasi yoxud limitlarini 
oʻrnatish yoki belgilash kerakligini hisobga 
olgan holda kerakli mezonlarni aniqlamaydi-
lar [8, 624-b.].

Darhaqiqat, qayd etish joizki, oʻsimlik 
dunyosidan foydalanish meʼyorlari ham 
bir yilga moʻljallangan boʻladi [12, 27–38-
b]. Tabiiy pichanzor hamda yaylovlarda 
pichan oʻrish va mol boqish alohida har bir 
pichanzor va yaylov boʻyicha meʼyor sifa-
tida, maʼlum muddatga belgilanishi lozim. 
“Oʻsimlik dunyosini muhofaza qilish va undan 
foydalanish toʻgʻrisida”gi Qonunning 9-mod-
dasiga asosan, ushbu meʼyorlarda pichan 
oʻrish va mol boqishning miqdori hamda 
muddatlari belgilangan. Ushbu miqdor va 
muddatlar har bir tabiiy pichanzor hamda 
yaylovning oʻsimliklar holati va ularni tikla-
nish qobiliyatidan kelib chiqib belgilanadi. 
Masalan, 2003-yil 15-maydagi F–77-sonli 
Toshkent viloyati hokimining farmoyishi bi-
lan Ugam – Chotqol davlat milliy tabiat bogʻi 
boshqarmasiga qarashli yaylovlardan yozgi 
mavsumda chorva mollarining joylashtirilishi 
tartibga solingan. Ushbu farmoyishga asosan, 
Andijon viloyatining chorva mollari uchun 
Ohangaron davlat oʻrmon xoʻjaligidan 22 000 
gektar, Burchmulla davlat oʻrmon xoʻjaligidan 
4600 gektar yaylov maydoni hamda Fargʻona 
viloyati uchun Burchmulla davlat oʻrmon 
xoʻjaligidan 4 000 gektar va Ohangaron dav-
lat oʻrmon xoʻjaligidan 2 000 gektar yaylov 
maydoni ajratib berilgan. Mazkur farmoyish-
ning ilovasida viloyat yaylovlarida joylash-
tirilishi lozim boʻlgan otlar, yirik va mayda 
shoxli mollarning miqdori belgilangan. 

Masalan, Toshkent viloyati Piskent tumani 
yaylovlarida Piskent tumanidagi jamoa va 
fermer xoʻjaliklariga hamda aholiga qarashli 
mollarning soni quyidagicha belgilangan: 
37 000 bosh – yirik shoxli mollar, 370 000 
bosh – mayda shoxli mollar.

Shunisi ahamiyatliki, yovvoyi holda 
oʻsadigan shifobaxsh va oziq-ovqatbop 
oʻsimliklar hamda oʻsimlik-texnik xomashyo-
sini tayyorlash kvotalari Ekologiya, atrof-
muhitni muhofaza qilish va iqlim oʻzgarishi 
vazirligi tomonidan Oʻzbekiston Respublikasi 
Fanlar Akademiyasi bilan kelishilgan holda 
tasdiqlanadi. Ushbu kvota hayvonot dunyo-
sidan foydalanish toʻgʻrisidagi kvota kabi 
har yili belgilanib, qayd etilgan maqsadlarda 
foydalanadigan oʻsimlik dunyosi obyektlarini 
hisob maʼlumotlariga asosan oʻsimlik dunyo-
sining har bir turi va foydalanilishi lozim 
boʻlgan hududlar boʻyicha belgilanadi.

Zotan, ilmiy nuqtayi nazardan yondash-
gan holda shuni qayd etish zarurki, ushbu 
soha mutaxassisi E.S. Yakchevskayaning 
fikrini inobatga olish yanada muhimdir. Yaʼni 
bunda oʻsimliklar birliklari “Fitotsenoz sifati” 
tushunchasi bilan fitotsenozni tavsiflovchi 
barcha xususiyatlarni oʻz ichiga oladi va 
natijada oʻsimlik birliklari toʻgʻrisida toʻliq 
maʼlumotlarga ega boʻlish mumkin boʻladi. Fi-
totsenozning sifatini aniqlash bir necha bos-
qichlardan, jumladan, sifat koʻrsatkichlarini 
tanlash, ushbu koʻrsatkichlarning son belgi-
larini aniqlash, ushbu koʻrsatkichlarni asosiy 
yoki normativ koʻrsatkichlar bilan taqqoslash 
va kompleks baholashdan iborat [9, 52-b.].

Xulosa
Shunisi ahamiyatliki, oʻsimlik dunyosi 

obyektlarining foydalanish meʼyorlarini bel-
gilashda floraning yoʻq boʻlib ketishiga yoʻl 
qoʻymaydigan darajada kvotalar oʻrnatiladi. 
Shuning uchun ham, hayvonot va oʻsimlik 
dunyosi obyektlarining haqiqiy tarqalgan so-
nidan kelib chiqilishi lozim. Agar hayvonot va 
oʻsimlik dunyosi obyektlarining soni maʼlum 
bir minimal sondan kamayib ketsa, ushbu 
obyektning turi oʻz-oʻzining sonini tiklash 

qobiliyatini yoʻqotib, vaqti-vaqti bilan u ka-
mayib ketayotgan va noyob oʻsimlik hamda 
hayvonot dunyosi turlariga kiritilishiga sabab 
boʻladi. Demak, hayvonot va oʻsimlik dunyosi 
obyektlaridan foydalanish yuzasidan chegara 
yoxud meʼyorlariga nafaqat ushbu obyektlar-
dan foydalanish rejasi sifatida qaraladi, balki 
ekologik meʼyor sifatida ham koʻrilishi lozim 
[11, 45–55-b.].

Qolaversa, oʻsimlik dunyosi obyektlaridan 
foydalanish meʼyorlarini belgilashda ilmiy 
asoslangan yondashuvni taʼminlash uchun 
Fanlar Akademiyasining tashkilotlari ilmiy 
xodimlarining xulosalari talab qilinishi aha-
miyatlidir. Zotan, ushbu meʼyorlar, mazkur 
obyektlardan foydalanish rejasi boʻlganligi 
sababli, ularni tasdiqlashdan oldin ekologik 
ekspertizadan oʻtkazilishi muhim sanaladi. 
Misol uchun, tabiiy yaylovlar va pichan-
zorlarda mol boqish va pichan oʻrishning 
meʼyorlari hamda muddatlari Oʻzbekiston 
Respublikasining “Oʻsimlik dunyosini muho-
faza qilish va undan foydalanish toʻgʻrisida”gi 
Qonunining 9-moddasiga asosan, qishloq 
va suv hamda oʻrmon xoʻjaligi davlat or-
ganlarining taqdimiga koʻra mahalliy davlat 
hokimiyati organlari tomonidan tasdiqlanadi. 
Shunday meʼyorning loyihasi esa Oʻzbekiston 
Respublikasining “Ekologik ekspertiza 
toʻgʻrisida”gi Qonunining 11-moddasiga 
asosan davlat ekologik ekspertizasidan 
oʻtkazilishi lozim deb hisoblaymiz.

Umuman olganda, ekologik qonunchilik 
bilan belgilanadigan atrof-muhitga potensial 
taʼsirlarni boshqarish mexanizmi orqali eko-
logik xavfsizlik talablarini ta’minlashga doir 
chora-tadbirlarning yetarliligi va asosliligini 
aniqlash, ekologik normativlar loyihalarining 
asosliligini tekshirish, shuningdek, atrof-
muhitni boshqarishni tartibga solish va qo-
nuniylik mexanizmlari, yaʼni taʼsir hajmlarini 
ekologik loyihalash, korxonalarni, maʼmuriy-
hududiy tuzilmalarni va boshqa xoʻjalik yuri-
tuvchi subyektlar faoliyatini attestatsiyadan 
oʻtkazish kabi tadbirlar amalga oshiriladi [10, 
502–508-b.]. 

Shuni alohida eʼtirof etish muhimki, 
oʻrmon tabiatning eng bebaho va muqaddas 
boyliklaridan biri ekan, albatta, u atrof-mu-
hitni sogʻlomlashtirish, inson yashash sharoi-
tini yaxshilash, yer, suv, oʻsimlik va hayvonot 
dunyosini muhofaza qilish, ularni saqlash, 
atmosfera havosini tozalashda muhim ahami-
yat kasb etadi. Garchand, oʻsimlik va hayvonot 
dunyosining qariyb barcha turlari hamda eng 
noyob yoki kamyob turlari ham aynan oʻrmon 
hududida yashar ekan, albatta, insonlar uchun 
zarur ekologik sharoitlar yaratish, ularning 
iqtisodiy, estetik, madaniy-maʼrifiy ehtiyojla-
rini taʼminlash, eng avvalo, oʻrmonlarni mu-
hofaza qilish sohasida amalga oshirilayotgan 
huquqiy islohotlarning amaliy natijalari bilan 
uzviy bogʻliqdir. “Oʻrmon toʻgʻrisida”gi Qo-
nunda oʻrmon boyliklarini muhofaza qilishni 
kuchaytirishga, ulardan oqilona foydalanishni 
taʼminlashga, ushbu sohada ham ekologik 
normativ (meʼyor)lar, ekologik standartlar-
ning oʻrnatilishiga qaratilgan huquqiy asoslar-
ni takomillashtirish masalasiga esa faqatgina 
qisman eʼtibor qaratilgandir.

Darhaqiqat, oʻsimlik dunyosini muhofaza 
qilish – har bir shaxsning oʻzining onglilik 
darajasiga koʻra, uni kelajak avlodga yet-
kazishni burch deb bilishi va himoya etishi 
xususida qarashlar mavjuddir. Oʻsimlik 
dunyosini huquqiy muhofaza qilish esa 
Konstitutsiya, qonunlar va qonunosti 
meʼyoriy-huquqiy hujjatlarda oʻz aksini top-
gan davlatning vakolatli organi tomonidan 
sanksiyalangan, yaʼni bajarilishi umummaj-
buriy ahamiyatga ega boʻlgan normalarda 
oʻz aksini topgan qoidalar asosida oʻsimlik 

dunyosini huquqiy muhofaza qilishdir. 
Shundan kelib chiqib, bugungi kunda ushbu 
sohadagi munosabatlarni huquqiy tartibga 
solinishi lozim boʻlgan, ekologik jihatdan 
ayrim muammolar mavjud boʻlib, ularni qu-
yidagilarda koʻrishimiz mumkin, chunonchi, 
amaldagi oʻrmon toʻgʻrisidagi qonunchilikda 
ekologik meʼyorlar oʻz ifodasini topmagan-
ligi, bu esa, oʻz navbatida, hududi jihatdan 
nisbatan kichik boʻlgan oʻrmonlarni, uning 
boyliklarining yoʻq boʻlib ketishi yoxud qis-
qarishi bilan bogʻliq muammolarni keltirib 
chiqarishi mumkin. Vaholanki, oʻrmonlar 
noyob oʻsimlik va hayvonot olamini saqlash, 
ularni kelajak avlodlarga yetkazish bilan 
birga, aholini sanoat va oziq-ovqat mahsulot-
lariga boʻlgan ehtiyojlarini qondirishda ham 
muhim ahamiyat kasb etadi.

Xulosa qilib shuni taʼkidlash joizki, 
oʻsimlik va hayvonot dunyosini muhofaza 
qilish va ulardan foydalanishni meʼyorlashga 
oid qonunchilik normalarida bir qator qoi-
dalar mavjud boʻlib, biroq ularni belgilash 
yoxud oʻrnatish tartibi qonunchilikda aniq 
mustahkamlanmaganligi sababli ekologik 
meʼyorlashga oid shunday tartib va qoida ish-
lab chiqilishi hamda qabul qilinishi lozimligi 
bugungi kunda muhim ahamiyat kasb etadi. 
Buning uchun, ushbu sohada faoliyat olib 
borayotgan vakolatli davlat organlarining 
hozirgi zamon talablari asosida vujudga 
kelayotgan yangi munosabatlarni samarali 
tartibga solinishi yuzasidan masʼuliyatini  
yanada oshirish bugungi kunning dolzarb 
vazifasi sifatida eʼtirof etish mumkinligini 
anglash muhimdir.

